
katanja sakit, habis teroesnja engga poelang ka roema!“

Koei-tjoan laloe berbangkit dan boentoeti iboenja berdjalan masoek. Kamoedian njonja Kek-soean laloe menanja lagi:

„Loe poenja enko djoega belon poelang?“

„Oeda.“

„Dia ada di mana sekarang?“

„Dia tidoer, owee kira.“

„Anak bapa samoeanja pengrongrongan, dia ka mana samalem engge poelang?“

„Mana owee taoe!“

„Loe djoega ka mana sampe begitoe malem?“
Koei-tjoan menggrendeng sadja, bri penjaoetan jang tida teges, kamoedian laloe ia mendoeloein iboenja berdjalan ka blakang.

Njonja Kek-soen berdjalan moendar-mandir, sembari sabentar-bentar mandorin boedjangnja dengen makian, kerna di itoe masa ia poenja napsoe amara soeda moelahi timboel kombali, aken bisa berdoe-doek dengen sabar.

Demikianlah lontjeng achirnja soeda mengoeta-raken poekoel doewa. Tida berselang lama lagi kaliatan Kek soen bertindak masoek.

Koetika itoe sang istri soeda lantas maoe beset poelah soeranja boeat poewasken hati, apo sabelon ia ini bisa kaloearken satoe perkatahan, sang soeami lebi doeloe soeda menanja dengen soeara mengandoeng amara:

